
Dell’AneideCanto ii.





97.





Corre à morire, e co na furia pazza

Rompe pe miezo, e nui chine de stizza

Appriesso a chillo, e ’n miezo a chella chiazza

Restare io me credea fatto na pizza:

Ca da coppa a petrate nce scamazza

La stessa gente nostra arragiatizza

Pe l’arme greche; e non vedeano ’n facce

S’erano de Trojane li mostacce.

Chine li Griece de vregogna, e doglia

Ca scervecchiata n’haveamo sta quaglia,

Pe non restare llà comme na ’nnoglia,

S’aunette contr’à nui la gran canaglia:

’Nce corze Ajace, che tenea gran voglia

De fare soa sta bella represaglia,

Mennelao co lo Frate, e l’autra gente

Tutta nce corze appriesso, e lloco siente!

Da ccà, e da llà na furia, e no fracasso,

Comme quanno Scerocco, e Maestrale

Se ’zorfano tra loro, e fanno chiasso

A chi chiù co la furia se prevale;

Pe li vuosche ne siente lo fracasso

D’arvole rutte; e de no muodo tale

Se sconturba lo Regno de Nettunno,

Che pare voglia gliottere lo muunno.

E chille, che nui fecero fuire

Co chella bella caccia, retornaro;

E ’n cuollo nce ne veddemo venire

Da chesta, e chella parte no migliaro.

Chiste li primme furono à scoprire

Chella mbroglia dell’arme, e s’addonaro

Ca l’habbeto, che fora se mostrava,

A la mano, e a la voce sconcordava.

